Նիկոլայ Մարկարովը ծնվել է Բաքվում, ուսուցչի ընտանիքում: Մանկությունն անցել է Հայրենական մեծ պատերազմի ծանր տարիներին: Ավելի ուշ՝ արդեն հասուն տարիքում, պատերազմական մանկության տպավորությունները նա կարտահայտի գծանկարներում, որոնք նվիրված էին Մեծ հայրենականին:

Գեղանկարչության նկատմամբ սերն ի հայտ է եկել դեռ երեք տարեկանում: Չորրորդ դասարանում նա սկսել է հաճախել Պիոներ-տան քանդակագործության բաժինը՝ միաժամանակ երաժշտություն ուսանելով շնորհալի երեխաների դպրոցում: Հնարավոր է, որ հենց այդ տարիքում արդեն ձևավորվել էին նրա ստեղծագործական ընդունակությունների այնպիսի առանձնահատկությունները, որոնք հետագայում դառնալու էին նրա գեղարվեստական ոճին բնորոշ կողմեր՝ գծերի երաժշտականություն՝ գծանկարում և ձևի ներդաշնակություն՝ քանդակներում:

Պատանի նկարչի աշխատանքները ցուցադրվել են շատ վաղ տարիքից. 12 տարեկանից նա մասնակցել է բազմաթիվ մանկական գեղարվեստական ցուցահանդեսների: 1945 թվականին նրա «Տարաս Բուլբայի վերջին ժամերը խարույկի վրա» քանդակը մրցանակային տեղ է գրավել:

1956 թվականին ավարտելով Բաքվի գեղարվեստի ուսումնարանը՝ Նիկոլայ Մարկարովն ընդունվում է Մոսկվայի Վ.Սուրիկովի անվան գեղարվեստի ինստիտուտ: Հարկ է նշել, որ ինստիտուտ ընդունվելուց առաջ Նիկոլայը իր մայրիկի հետ եղել են Երևանում` Մարտիրոս Սարյանի մոտ, և վարպետը Ուսումն ավարտելուց հետո մնում է Մոսկվայում. 1965 թվականից դասախոսում է Մոսկվայի ճարտարապետական ինստիտուտի քանդակագործության ամբիոնում: Երկրում ճանաչված գեղարվեստի այս բուհում նա դասավանդել է 13 տարի: Միաժամանակ ակտիվորեն ստեղծագործել է արվեստի տարբեր ձևերում՝ քանդակ, խեցեգործություն (կավագործություն), գծանկարչություն: Մասնակցել է մոսկովյան և միութենական ցուցահանդեսների: Գրել է բանաստեղծություններ և արձակ գործեր:

Նրա ստեղծագործական կյանքում նշանավոր իրադարձություն էր ճարտարապետների և քանդակագործների խմբի կազմում Լենինյան և Պետական մրցանակների դափնեկիր Ե.Վուչետիչի ղեկավարությամբ Վոլգոգրադի Մամաև Կուրգանում կառուցվող Ստալինգրադի ճակատամարտի հերոսներին նվիրված պատմական հուշահամալիրի ստեղծման աշխատանքներին մասնակցելը:

Նիկոլայ Մարկարովն առանձնանում է ուրույն աշխարհայացքով և ինքնատիպ գեղարվեստական ոճով, ասելիքը հակիրճ արտահայտելու կարողությամբ: Նրա ստեղծագործական աշխարհը ասես ծնվում է տիեզերքի լռությունից ու խաղաղությունից, որտեղ ներթափանցել է արվեստագետի խորաթափանց հայացքը:
Գրականության մեջ նա գերադասում է փոքրածավալ ստեղծագործությունը: Գծանկարչության մեջ նկարչի հիմնական արտահայտամիջոցը գիծն է, որին նա տիրապետում է կատարելապես: Ընդամենը մի քանի գիծ՝ և զգացմունքների ու տրամադրության մի ամբողջ գամմա է ներկայանում մեզ՝ ստեղծելով կերպարներ մերթ էքսպրեսիվ, մերթ նուրբ ու լիրիկական:

Նրա քանդակներում վերացականի և իրականի պատկերման սահմանը վարպետորեն հավասարակշռված է:

Նիկոլայ Մարկարովը հիմնականում աշխատում էր իր արվեստանոցում, որը տրամադրել էր Մոսկվայի նկարիչների միությունը: Դա մի հին տան նեքնահարկում գտնվող տարածք էր, որտեղ հաճախ լինում էին նրա բարեկամները: Զրույցները մշտապես բովանդակալից էին ու պտտվում էին արվեստի, գրականության, դրանց հետագա զարգացման ուղիների շուրջ: 

Խառնաշփոթ իննսունականների սկզբում Նիկոլայ Մարկարովին ծանր փորձություն էր սպասվում. նրա արվեստանոցը ավերվեց և կողոպտվեց: Ոչնչացրել էին 30 տարվա ընթացքում ստեղծած աշխատանքները: Բարեբախտաբար, պահպանվել են միայն այն գործերը, որոնք Նիկոլայը պահում էր իր տանը: Սակայն դա նրա ստեղծած մեծ ժառանգության մի փոքր մասն էր: Նիկոլայը կարողացավ դիմանալ այդ ողբերգությանը իր կնոջ՝ Նորայի շնորհիվ, ով նրա ողջ կյանքի ամենահավատարիմ ու նվիրված ընկերն էր: Նրանք ծանոթացել են դեռ մանուկ հասակում, և նրա ողջ կյանքի ընթացքում (իսկ արվեստագետի կյանքը միշտ դրամատիկ է) այդ փոքրիկ, նրբագեղ և շատ քաջասիրտ կինը միշտ եղել է նրա մուսան ու հենարանը: Նիկոլայը շարունակում էր աշխատել. գրում էր բանաստեղծություններ և արձակ գործեր, ստեղծում գծանկարներ, ձևավորում և նկարազարդում էր գրքեր:

Նիկոլայ Մարկարովը կյանքից հեռացավ 2008 թվականին: Նրա մահից հետո արվեստագետի ժառանգությունը լիովին տնօրինում է Նորան: Նրա շնորհիվ լույս է տեսել Նիկոլայի գրական ստեղծագործությունների վեցհատորյակը, կազմակերպվել են մի քանի ցուցահանդեսներ:

Այսօր Ն. Մարկարովի աշխատանքներն իրենց տեղն են գտել Ռուսաստանի և արտերկրի բազմաթիվ թանգարաններում ու պատկերասրահներում, ինչպես նաև մասնավոր հավաքածուներում:
Նիկոլայ Մարկարովն այն փոքրաթիվ մարդկանցից է, որոնց մասին ասում են՝ նա երջանիկ մարդ էր: 


Հանգամանքները կարծես թույլ չեն տալիս նման կարծիք հայտնել. նա չի վաճառել ոչ մի աշխատանք, կենդանության օրոք չի ունեցել ոչ մի անհատական ցուցահանդես: Նա կորցրել էր գրեթե այն ամենը, ինչ ստեղծել էր 30 տարվա ընթացքում: Միայն այս փաստերը կարող էին հիմք լինել, որ նրա կյանքը համարվեր չհաջողված և ողբերգական: Բայց Նիկ Նիկը, ինչպես նրան անվանում էին, մինչև կյանքի վերջը մնաց որպես կենսասեր փիլիսոփա: 

Նրա տիեզերքը պարզ և հասկանալի էր: Հաճախ կրկնում էր. «Աշխարհում գոյություն ունեն երեքը՝ Տղամարդը, Կինը և Աստված»: Նրա տիեզերքում գոյություն ունեին նաև Գրքեր, Հրաշալի իրեր, Հաց, Գինի (նրանց համար, ովքեր հասկանում և գնահատում էին), Ներքնահարկը, որը հետագայում ոչնչացվեց (այնտեղ նա քանդակում և նկարում էր, մտածում էր և ծխում իր «Պեգասը»), Ձեղնահարկը՝ երկսենյականոց բնակարան 
Ա. Խաչատրյանի փողոցում գտնվող պանելային շենքի վերջին հարկում, և, իհարկե, նրա Կինը՝ Նորան:

2000 թվականին Նիկոլայ Մարկարովի 100 գծանկարներն ընդգրկվեցին Յարոսլավլի գեղարվեստի թանգարանի ժողովածուում և ցուցադրվեցին Վոլգոգրադի մարզային պատկերասրահում:

2009 թվականի ամռանը բացվեց նրա առաջին անհատական ցուցահանդեսը 
Դ. Լիխաչովի կենտրոնում:

